
గలపద్మసంఖ్యల కపిసేన గొలువ - సలలితుం డగువాఁడు సన్నాథుఁ డతఁడు1530

నాకారిబిరుదు వానరపితామహుఁడు - నాకేశుతోఁ బోరి యని గెల్చినాఁడు

దహనునివలన గంధర్వకన్యకకు - మహనీయమైన జన్మంబు దా నొంది

పరపైన యాద్రోణపర్వతం బేలుఁ - దిరముగా జాంబూనదీతీరవర్తి

వేయుకోటులు కపు ల్వేడ్కఁ ద న్గొలువ - నీయగచరుఁ జూడు మేచినవాఁడు

నీలునితమ్ముఁడు నిర్జరవైరి - చాలువాఁ డింద్రసుజాలుఁ డన్వాఁడు

కుపితమర్కటు లాఱుకోటులు గొలువఁ - గపివీరుఁ డాతఁ డుగ్రధనుఁ డన్వాఁడు

కరము సంప్రీతి గంగాతీరమునను - జరియించువాఁడు శాశ్వతబాహుబలుఁడు

చిరతరలీలమై శిశిరాద్రి వేడ్క - నిరవొంద నెప్పుడు నేలెడువాఁడు

పదికోట్లనగచరు ల్బలసి త న్గొలువ - నదె చూడు మాగజుం డనువాఁడు దేవ!

కోటికోటుల వేయు కొమరుగా జముని - పాటి గోలాంగూలబలములు గొలువ
1540

నదె గవాక్షుం డను నతఁ డాలమునకుఁ - ద్రిదశారి! యౌడులు దీటుచున్నాఁడు

ధవళవర్ణాంగు లుద్దండవిక్రములు - రవిసన్నిభులు రణరంగభీషణులు

వివిధరూపంబుల విఖ్యాతులైన - ప్లవగసామజములు బలిసి త న్గొలువ

నున్న కేసరిఁ జూడు మొప్పారుకాంచ - నోన్నతశిఖరికి నొడయండు వాఁడు

బహువర్ణులై పటుభాషణధ్వనులు - మహి గదలఁగ దంతమండలి వెలుఁగ

సింగంపుఁగొదమల చె న్నగలించి - పింగళాక్షంబులఁ బెద్దయు మెఱసి

వేయుకోటులకపు ల్వేడ్కతోఁ గొలువఁ - బాయక రాముకృపారసం బంది

తనప్రాణములు రామధరణీశ్వరునకు - ననయంబు నీఁగోరు నతులవిక్రముఁడు

అమరారి! వాఁడె యత్యాయతబలుఁడు - సమరకర్కశుఁడైన శతబలిఁ జూడు

వీఁడె సుషేణుండు వేకోట్లకపులు - వాఁడిమిఁ దన్నుఁ గొల్వఁగ నున్నవాఁడు

పదికోట్లయగచరపతు లోలి గొలువ - నొదవు నాతనిఁ జూడు ముల్కాముఖుండు

ఇటఁ జూడుమా వీఁడె ఋషభుఁ డన్వాఁడు - భటముఖ్యు లతనికిఁ బదికోటు లధిప!

వనచరశతకోటి వలనొప్పఁలు గొన - దనరు నాతనిఁ జూడు దానవాధీశ!

కనకాద్రిధైర్యుఁ డఖండవిక్రముఁడు - ఘనభుజస్కంధుఁడు గంధమాదనుఁడు

మొనకు వేకోట్లుగా ముయ్యేడుమొనలు - తనరఁ గల్గినవాఁడు దధిముఖుఁ డతఁడు

విను మిరువదియొక్కవేయుశంఖంబు - లును మఱిరెండు వేల్నూఱుబృందములు

గల యల్ల మొన దివాకరసూనుమూల - బల మావలీముఖప్రముఖులఁ జూపు

మొలయఁ గిష్కింధలో నుండెడువారు - లలి దేవగంధర్వులకుఁ బుట్టినారు

కామరూపముల సంగరకౌతుకముల - భీమవిక్రమములఁ బెంపారువారు

అనికి సన్నద్ధులై యార్చుచున్నారు - కనుఁగొను వారి రాక్షసలోకనాథ
1560

అమృతంబు బ్రహ్మచే నమరంగఁ బడసి - రమరులకంటెను నధికులు వీరు

		 ఈ పేజీలో చివరి మార్పు 2 ఫిబ్రవరి 2024న 01:37కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

